
Riżoluzzjoni tal-Parlament Ewropew on the EU-Russia Summit
(2014/2533(RSP))

Il-Parlament Ewropew,

– wara li kkunsidra r-riżoluzzjonijiet preċedenti tiegħu dwar ir-Russja,

– wara li kkunsidra l-Ftehim ta' Sħubija u Kooperazzjoni (FSK) eżistenti bejn, fuq naħa, 
il-Komunitajiet Ewropej u l-Istati Membri tagħhom, u fuq l-oħra, il-Federazzjoni Russa, 
u n-negozjati li nbdew fl-2008 dwar Ftehim ġdid UE-Russja, kif ukoll is-'Sħubija għall-
Modernizzazzjoni' li nbdiet fl-2010,

– wara li kkunsidra l-objettiv kondiviż mill-UE u r-Russja, stabbilit fid-dikjarazzjoni 
konġunta maħruġa fil-31 ta' Mejju 2003 wara l-11-il Summit UE-Russja f'San 
Pietruburgu, dwar il-ħolqien ta' spazju ekonomiku komuni, spazju komuni ta’ libertà, 
sigurtà u ġustizzja, spazju komuni ta’ kooperazzjoni fil-qasam tas-sigurtà esterna u 
spazju komuni ta’ riċerka u edukazzjoni, inklużi l-aspetti kulturali ("l-erba' spazji 
komuni"),

– wara li kkunsidra s-Summit UE-Russja mit-3 sal-4 ta’ Ġunju 2013,

– wara li kkunsidra l-konsultazzjonijiet tat-28 ta’ Novembru 2013 bejn l-UE u r-Russja 
dwar id-drittijiet tal-bniedem,

– wara li kkunsidra s-Samit tas-Sħubija tal-Lvant tat-28 u d-29 ta' Novembru 2013,

– wara li kkunsidra d-dikjarazzjoni mill-President Barroso wara s-Summit UE-Russja tat-
28 ta' Jannar 2014,

– wara li kkunsidra r-rimarki mill-President tal-Kunsill Ewropew wara s-Summit UE-
Russja tat-28 ta' Jannar 2014,

– wara li kkunsidra d-dikjarazzjoni konġunta UE-Russja tat-28 ta' Jannar 2014 dwar il-
ġlieda kontra t-terroriżmu,

– wara li kkunsidra l-Artikolu 110(2) tar-Regoli ta' Proċedura tiegħu,

A. billi l-UE tkompli tkun impenjata biex tapprofondixxi u tiżviluppa aktar ir-relazzjoni 
tagħha mar-Russja, u l-prinċipji stabbiliti fis-Sħubija għall-Modernizzazzjoni, ibbażati 
fuq interessi komuni u fuq impenn favur il-valuri universali u l-prinċipji demokratiċi, ir-
rispett tad-drittijiet fundamentali u d-drittijiet tal-bniedem u l-istat tad-dritt;

B. billi fir-Russja għad hemm tħassib dwar ir-rispett u l-protezzjoni tad-drittijiet 
fundamentali u tal-bniedem, il-valuri demokratiċi u l-istat tad-dritt;

C. billi relazzjonijiet tajba bejn il-ġirien, il-paċi u l-istabilità fil-pajjiżi ġirien komuni 
tagħhom huma fl-interess kemm tar-Russja kif ukoll tal-UE;

D. billi l-pajjiżi tas-Sħubija tal-Lvant għandhom id-dritt sovran sħiħ u l-libertà li jibnu 
relazzjonijiet, bħala sħab ugwali, ma’ sħab tal-għażla tagħhom, skont il-Ftehimiet ta’ 
Ħelsinki;

E. billi avvenimenti reċenti jikkonfermaw li l-proċess li jistabbilixxi l-fruntiera tal-Abkażja 
u r-reġjun ta' Tskhinvali/l-Ossezja tan-Nofsinhar żdied b’mod rapidu u sar aggressiv 
ħafna; billi mis-17 ta’ Settembru 2013 ’l hawn, il-forzi ta' okkupazzjoni Russi reġgħu 
bdew l-installazzjoni ta' stekkat tal-barbwire tul il-linja ta' okkupazzjoni fir-reġjun tat-
Tskhinvali, u b'mod partikolari, fil-villaġġ ta' Ditsi, fid-distrett ta’ Gori;

F. billi ż-żona ta’ territorju okkupat qed tiġi mwessgħa b’bosta mijiet ta’ metri f’ħafna 
postijiet għad-dannu tat-territorju Ġeorġjan;

1. Jinnota li s-Summit UE-Russja tat-28 ta’ Jannar 2014 kien opportunitá biex issir 
riflessjoni dwar in-natura u d-direzzjoni tas-sħubija strateġika UE-Russja, u biex jiġu 
diskussi interessi komuni kif ukoll differenzi fid-dawl ta’ żviluppi reċenti, inklużi l-
inizjattivi reġjonali ta’ integrazzjoni ekonomika, il-viċinat komuni, il-kwistjonijiet 
kummerċjali u l-impenji tad-WTO kif ukoll impenji internazzjonali oħra inklużi dawk 
fl-oqsma tal-istat tad-dritt, id-drittijiet tal-bniedem u l-libertajiet fundamentali u sfidi 
ewlenin marbuta mal-affarijiet barranin bħas-Sirja u l-Iran;

2. Jemmen li r-Russja għadha waħda mis-sħab l-iktar importanti tal-Unjoni Ewropea fil-
bini ta’ kooperazzjoni strateġika, iżda biex din il-kooperazzjoni tkun ta’ suċċess jeħtieġ 
li d-differenzi jiġu diskussi u ċċarati;

3. Jiddispjaċih li ma sar l-ebda progress fin-negozjati dwar Ftehim ġdid li jieħu post il-
FSK attwali; ifakkar lill-UE bir-rakkomandazzjonijiet tiegħu lill-Kunsill, lill-
Kummissjoni u lis-Servizz Ewropew għall-Azzjoni Esterna dwar in-negozjati tal-Ftehim 
ġdid UE-Russja; iħeġġeġ lir-Russja timpenja ruħha b’mod sostanzjali fin-negozjati 
kummerċjali għall-kapitolu ‘kummerċ’ tal-Ftehim ġdid;

4. Jilqa’ l-adozzjoni tad-Dikjarazzjoni Konġunta UE-Russja tat-28 ta’ Jannar 2014 dwar il-
ġlieda kontra t-terroriżmu, li fiha l-UE u r-Russja ftiehmu li jikkunsidraw possibbiltajiet 
għal aktar tisħiħ fil-kooperazzjoni bi tweġiba għal reati mwettqa minn terroristi u l-
kriminalità organizzata, jespandu l-kooperazzjoni fl-iskambju tal-aħjar prattiki fil-ġlieda 
kontra t-terroriżmu u l-esperti tat-taħriġ fil-ġlieda kontra t-terroriżmu, u li jintensifikaw 
il-kooperazzjoni tagħhom fi ħdan il-qafas tan-NU kif ukoll f’fora multilaterali oħra;

5. Jenfasizza l-importanza tas-Sħubija għall-Modernizzazzjoni, li hija aġenda kondiviża li 
tgħin fil-kisba tar-riforma ekonomika u istituzzjonali;

6. Jistieden lir-Russja tikkonforma mal-obbligi kollha tagħha li jirriżultaw mill-adeżjoni 
tagħha mad-WTO u timplimenta bis-sħiħ l-impenji tad-WTO tagħha; jitlob għall-
eliminazzjoni f’waqtha ta’ ostakoli għall-kummerċ bħat-tariffi ta’ riċiklaġġ fuq il-
vetturi, kif ukoll tal-ostakli li fadal għall-kummerċ u l-investimenti bilaterali;

7. Jistieden lir-Russja biex ma timponix projbizzjonijiet ta’ importazzjoni fuq prodotti 
mill-Istati Membri tal-UE; Jenfasizza li dawn il-projbizzjonijiet ta' importazzjoni mhux 
biss huma ta' dannu għar-relazzjonijiet bilaterali bejn l-Istati Membri individwali u r-

Russja, iżda wkoll huma ta’ dannu għar-relazzjonijiet UE-Russja;

8. Jilqa’ r-Rapporti ta’ Progress dwar l-Ispazji Komuni UE-Russja li jiddeskrivu l-
progress, jew ir-rigressjoni, fl-implimentazzjoni tal-Ispazji Komuni UE-Russja u tal-
pjanijiet direzzjonali adottati fl-2005; jappoġġa speċjalment il-kooperazzjoni fil-qasam 
tar-riċerka u l-iżvilupp u jenfasizza li l-erba' Spazji Komuni jistrieħu fuq il-prinċipju tar-
reċiproċità;

9. Jenfasizza l-importanza tas-sigurtá tal-enerġija u jenfasizza li l-provvista tar-riżorsi 
naturali m'għandhiex tintuża bħala għodda politika; jenfasizza l-importanza reċiproka 
ta’ kollaborazzjoni fil-qasam tal-enerġija, li tirrappreżenta opportunità għal kummerċ u 
kollaborazzjoni ekonomika ulterjuri f’suq miftuħ u trasparenti, fejn tkun mifhuma 
għalkollox il-ħtieġa tal-UE li tiddiversifika l-mogħdijiet tat-trasport u l-fornituri tal-
enerġija; jenfasizza li l-prinċipji ta' interdipendenza u trasparenza għandhom ikunu l-
bażi ta' din il-kooperazzjoni, flimkien ma' aċċess ugwali għas-swieq, l-infrastruttura u l-
investiment; jitlob li l-kooperazzjoni UE-Russja fl-enerġija tkun ibbażata b’mod sod fuq 
il-prinċipji tas-suq intern, inkluż it-Tielet Pakkett tal-Enerġija, b’mod partikolari fir-
rigward tal-aċċess ta’ parti terza, kif ukoll fuq it-Trattat dwar il-Karta tal-Enerġija; huwa 
konvint li aċċettazzjoni sħiħa tal-prinċipji tal-ECT mir-Russja jkollha effetti ta’ 
benefiċċju reċiproku fuq ir-relazzjonijiet bilaterali fil-qasam tal-enerġija; jitlob għal 
kooperezzjoni mill-qrib bejn l-UE u r-Russja rigward il-provvista ta' materja prima u 
metalli rari, speċjalment ta' dawk meqjusa bħala kritiċi, u jitlob għar-rispett tar-regoli 
internazzjonali, speċjalment għar-regoli tad-WTO;

10. Jistieden lir-Russja timplimenta l-prinċipji fundamentali ta’ demokrazija, l-istat tad-dritt 
u d-drittijiet tal-bniedem u jilqa’ l-każijiet reċenti ta’ amnestija; jenfasizza l-importanza 
tal-libertajiet ta’ għaqda, ta’ espressjoni u ta’ assoċjazzjoni; huwa mħasseb dwar l-
indipendenza tal-ġudikatura u s-sitwazzjoni tas-soċjetà ċivili, tad-difensuri tad-drittijiet 
tal-bniedem u tal-mexxejja tal-oppożizzjoni;

11. Jinnota li n-negozjati li għaddejjin bħalissa marbuta ma’ ftehim mtejjeb dwar il-
faċilitazzjoni tal-viżi, li jestendi l-kategoriji tal-benefiċjarji tal-faċilitazzjoni tal-viżi fost 
l-oħrajn għar-rappreżentanti tal-organizzazzjonijiet tas-soċjetà ċivili u għal firxa usa’ ta’ 
membri tal-familja; jinnota li bħalissa għaddejja l-implimentazzjoni tal-“Miżuri Komuni 
li jwasslu biex titneħħa l-viża għal vjaġġar fuq perjodu qasir”, imnedija fis-Summit ta’ 
Diċembru 2011;

12. Jenfasizza li laqgħat regolari ta’ djalogu politiku fuq medda wiesgħa ta’ kwistjonijiet 
marbuta mal-politika barranija huma element essenzjali fir-relazzjonijiet UE-Russja; 
jiddikjara li r-Russja, bħala membru permanenti tal-Kunsill tas-Sigurtà tan-NU, 
għandha tieħu r-responsabbiltà tagħha fi kriżijiet internazzjonali; jistieden lir-Russja 
tieħu approċċ kostruttiv ħafna fil-Konferenza Ġinevra II dwar is-Sirja, fejn l-għan huwa 
li tinkiseb soluzzjoni politika għall-kunflitt;

13. Huwa konvint li aktar riformi politiċi u ekonomiċi fil-pajjiżi tas-Sħubija tal-Lvant, 
inkluża l-Ukraina, ibbażati fuq valuri u standards tal-UE, huma, fl-aħħar mill-aħħar, fl-
interess tar-Russja stess, peress li tkun tista’ tespandi ż-żona ta’ stabbiltà, il-prosperità u 
l-koperazjoni matul il-fruntieri tagħha; ifakkar fl-istedina permanenti tal-UE sabiex ir-
Russja tikkontribwixxi għal dan il-proċess permezz ta’ impenn kostruttiv mal-pajjiżi 

tas-Sħubija tal-Lvant; jopponi l-intenzjoni tar-Russja li tkompli tqis ir-reġjun tas-
Sħubija tal-Lvant bħala l-isfera ta’ influwenza tagħha; jemmen li ċ-ċittadini tal-Ukraina 
biss għandu jkollhom id-dritt li jiddeċiedu l-futur ta’ pajjiżhom;

14. Jistieden lir-Russja tieqaf milli titfa’ pressjoni fuq l-Ukraina, kif kienet eżerċitata qabel 
is-Summit dwar is-Sħubija tal-Lvant f’Vilnius fejn il-Ftehim ta’ Assoċjazzjoni UE-
Ukraina kien mistenni jiġi ffirmat;

15. Jikkundanna bil-qawwa l-proċess li jistabbilixxi l-fruntiera tal-Abkażja u r-reġjun ta' 
Tskhinvali/l-Ossezja tan-Nofsinhar li wassal għall-espansjoni taż-żona ta’ territorji 
okkupati għad-dannu tal-Ġeorġja;

16. Jikkundanna b’mod qawwi l-espansjoni taż-żona ta’ sigurtà li nħolqot madwar Socchi 
fit-territorju okkupat tal-Abkażja, li minħabba f’hekk inqasmet f’żewġ partijiet;

17. Jistieded lir-Russja tirrevoka r-rikonoxximent tagħha tas-separazzjoni tar-reġjuni 
Ġeorġjani tal-Abkażja u r-reġjun ta' Tskhinvali/l-Ossezja tan-Nofsinhar, biex ittemm l-
okkupazzjoni ta' dawk it-territorji Ġeorġjani u biex tirrispetta s-sovranità u l-integrità 
territorjali tal-Ġeorġja kif ukoll l-invjolabbiltà tal-fruntieri tagħha rikonoxxuti 
internazzjonalment kif hemm imniżżel fil-liġi internazzjonali, il-Karta tan-NU, l-Att 
Finali tal-Konferenza ta' Ħelsinki dwar is-Sigurtà u l-Kooperazzjoni fl-Ewropa u r-
riżoluzzjonijiet relevanti tal-Kunsill tas-Sigurtà tan-Nazzjonijiet Uniti; jistieden lill-
Ġeorġja u lir-Russja jimpenjaw ruħhom għal taħditiet diretti, mingħajr 
prekundizzjonijiet, dwar medda ta' suġġetti, b'medjazzjoni, jekk ikun hemm bżonn, 
minn parti terza aċċettabbli għat-tnejn, li għandhom jikkomplementaw, iżda mhux 
jissostitwixxu, il-proċess ta' Ġinevra eżistenti;

18. Jistieden lill-Federazzjoni Russa, biex tissodisfa l-impenji meħuda fl-1996 fil-Kunsill 
tal-Ewropa u riflessi fid-deċiżjonijiet tas-Summit tal-OSKE (Istanbul, 1999 u Oporto, 
2002) dwar l-irtirar tat-truppi u l-armi Russi mit-territorju tal-Moldova; jesprimi tħassib 
dwar in-nuqqas ta’ progress fuq din il-kwistjoni; jenfasizza li l-partijiet kollha tat-
taħdidiet 5+2 impenjaw ruħhom li jsolvu l-kunflitt fuq il-bażi tal-integrità territorjali tar-
Repubblika tal-Moldova; jitlob, għalhekk, għall-istabbiliment ta’ missjoni ta’ żamma 
tal-paċi minn ċivili fir-reġjun Transnistrijan tar-Repubblika tal-Moldova;

19. Jistieden lir-Rappreżentant Għoli jagħti aktar attenzjoni lin-negozjati fil-format 5+2 u 
tintensifika d-djalogu tagħha mar-rappreżentanti Russi dwar din il-kwistjoni, sabiex 
tinkiseb soluzzjoni komprensiva u paċifika għall-kunflitt Transnistrijan;

20. Jappella lill-awtoritajiet Russi jikkoperaw fil-ftuħ tal-arkviji Russi, li jippermettu l-
aċċess għar-riċerkaturi u d-deklassifikazzjoni ta’ dokumenti rilevanti li jistgħu jitfgħu 
dawl fuq id-destin ta’ bosta persuni li ntefgħu l-ħabs mis-servizzi tas-sigurtà Sovjetika fi 
tmiem it-Tieni Gwerra Dinjija, inkluż dak ta’ Raoul Wallenberg, li 70 sena ilu salva eluf 
ta’ Lhud Ungeriżi minn ġenoċidju;

21. Jilqa’ l-ħidma tal-Kumitat Parlamentari ta' Kooperazzjoni UE-Russja bħala pjattaforma 
għall-iżvilupp ta’ kooperazzjoni u għal djalogu kontinwu bejn iż-żewġ istituzzjonijiet 
parlamentari;

22. Jagħti istruzzjonijiet lill-President tiegħu biex jgħaddi din ir-riżoluzzjoni lill-Viċi 
President tal-Kummissjoni/ir-Rappreżentant Għoli tal-Unjoni għall-Affarijiet Barranin u 
l-Politika ta’ Sigurtà, lill-Kunsill, lill-Kummissjoni, lill-gvernijiet u lill-parlamenti tal-
Istati Membri, lill-gvernijiet u l-parlamenti tal-pajjiżi tas-Sħubija tal-Lvant, lill-
President, lill-Gvern u lill-Parlament tal-Federazzjoni Russa, lill-Kunsill tal-Ewropa u 
lill-Organizzazzjoni għas-Sigurtà u l-Kooperazzjoni fl-Ewropa.


